
:
Puan Hajah Fuziah binti Salleh [ Kuantan ] minta MENTERI PEMBANGUNAN WANITA, KELUARGA DAN MASYARAKAT menyatakan penjelasan mengenai bantuan sekiranya ada yang diberikan kepada para pengemis, kutu rayau dan gelandangan supaya mereka dapat menjalankan kehidupan normal dan berdikari seperti orang biasa.  

JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Tuan Yang di-Pertua,

Kementerian Pembangunan Wanita, Keluarga dan Masyarakat (KPWKM) menyediakan penempatan di institusi-institusi di bawah Jabatan Kebajikan Masyarakat (JKM) dan Anjung Singgah di bawah Yayasan Kebajikan Negara (YKN), manakala di bawah Kementerian Wilayah Persekutuan (KWP) mewujudkan Pusat Transit Gelandangan Kuala Lumpur di Jalan Pahang dan Pusat Khidmat Gelandangan di Lorong Medan Tuanku yang bertujuan membantu golongan pengemis, kutu rayau dan gelandangan. Antara bentuk bantuan yang diberikan kepada golongan ini ialah:
1) Bantuan berbentuk khidmat sokongan seperti penempatan di institusi iaitu Rumah Seri Kenangan (RSK) dan Desa Bina Diri (DBD). Bagi pengemis atau kutu rayau yang berumur 60 tahun dan ke atas serta tidak berwaris atau waris tidak dapat dihubungi mereka akan diberi perlindungan dan penjagaan di RSK. Ini bagi memastikan kelangsungan hidup mereka terus terjamin. Manakala pengemis atau kutu rayau yang berumur di bawah 60 tahun akan ditempatkan di DBD bagi menjalani program pemulihan,  kemahiran, latihan kerjaya dan perkhidmatan kaunseling turut disediakan kepada mereka. 
2) Menyediakan perkhidmatan kaunseling di Anjung Singgah Kuala Lumpur. Sesi kaunseling ini dijalankan sama ada secara individu atau berkelompok mengikut keperluan gelandangan tersebut. Sesi kaunseling dikendalikan oleh kaunselor bertauliah yang berdaftar dari Lembaga Kaunselor Malaysia.
3) Anjung Singgah atau Pusat Transit Gelandangan sebagai pusat sehenti (one stop centre) berdasarkan kesesuaian dan keperluan, gelandangan yang masuk ke pusat tersebut akan disalurkan kepada jabatan atau agensi Kerajaan, atau pihak-pihak lain bagi mendapatkan perkhidmatan, kemudahan dan bantuan yang disediakan. 

4) Pusat Transit Gelandangan juga tidak sekadar memberi makan minum serta tempat berlindung sementara kepada golongan gelandangan tetapi dengan kerjasama pelbagai agensi dan NGO, pelbagai perkhidmatan sokongan turut disediakan iaitu aktiviti motivasi, khidmat kaunseling, aktiviti kerohanian dan moral, penjodohan pekerjaan, rujukan untuk rawatan kesihatan, rujukan kepada rawatan pemulihan dadah dan rujukan kepada pelbagai agensi pemberi bantuan yang lain.

5) Bagi kes keluarga yang menjadi gelandangan disebabkan tidak mampu membayar sewa bilik atau sewa rumah akan dibantu dengan kerjasama pihak Baitulmal yang mempunyai rumah transit untuk menempatkan gelandangan keluarga atau gelandangan kelamin. Pihak Baitulmal juga ada menyediakan bantuan bayaran deposit sewa rumah dan bantuan bayaran sewa rumah kepada yang berkelayakan. Bantuan seperti ini dapat membantu gelandangan keluarga dalam tempoh tertentu sementara mereka berusaha memulihkan keadaan kewangan sebelum kembali berdikari. Sekiranya keluarga tersebut didapati bergelandangan bersama-sama anak di bawah umur 18 tahun, Jabatan Kebajikan Masyarakat akan mengambil tindakan perlindungan berdasarkan Akta Kanak-Kanak 2001. 

